
საქონლის განკარგვის შესახებ

მუხლი 1. საქონლის განკარგვის ღონისძიებები 

1. საქონლის განკარგვის ღონისძიებებია:
ა) საბაჟო სანქციის სახით საბაჟო სამართალდარღვევის საქონლის ან/და სატრანსპორტო საშუალების უსასყიდლოდ ჩამორთმევა;

ბ) საქონლის განადგურება;

გ) საქონლის სახელმწიფო საკუთრებაში გადაცემა. 

2. საქონლის განკარგვა შესაძლებელია განხორციელდეს საბაჟო ორგანოს ან დეკლარანტის (მათ შორის, პროცედურის მფლობელის ან საქონლის მფლობელის) ინიციატივით. 

3. საქონლის განკარგვა საბაჟო ორგანოს ინიციატივით ხორციელდება ამ ინსტრუქციით გათვალისწინებულ შემთხვევებში და გამოიყენება როგორც საბაჟო ვალდებულების შესრულების უზრუნველყოფის ან/და შეფარდებული საბაჟო სანქციის აღსრულების ან/და კანონმდებლობით დადგენილი აკრძალვებისა და შეზღუდვების უზრუნველყოფის საშუალება. 

4. დეკლარანტის (მათ შორის, პროცედურის მფლობელის ან საქონლის მფლობელის) ინიციატივით შესაძლებელია განხორციელდეს საბაჟო ორგანოს ზედამხედველობით საქონლის განადგურება და საქონლის სახელმწიფო საკუთრებაში გადაცემა, ხოლო პროცედურის მფლობელის ან საქონლის მფლობელის მიერ უცხოური საქონლის ან მიზნობრივი დანიშნულებით შემოტანილი საქონლის ასევე თვითმმართველი ერთეულის საკუთრებაში გადაცემა. ამასთან, პროცედურის მფლობელის ან საქონლის მფლობელის მიერ უცხოური საქონლის ან მიზნობრივი დანიშნულებით შემოტანილი საქონლის სახელმწიფო (მათ შორის, თვითმმართველი ერთეულის) საკუთრებაში გადაცემისას, სავალდებულოა საბაჟო ორგანოსთან წინასწარი შეთანხმება.  

5. საბაჟო ორგანო უფლებამოსილია, უარი განაცხადოს დეკლარანტის (მათ შორის, პროცედურის მფლობელის ან საქონლის მფლობელის) ინიციატივით საქონლის სახელმწიფო (მათ შორის, თვითმმართველი ერთეულის) საკუთრებაში გადაცემაზე, თუ: 

ა) საქონლის საქართველოს საბაჟო ტერიტორიაზე შემოტანა ან/და საქართველოს საბაჟო ტერიტორიიდან გატანა აკრძალულია ან შეზღუდულია; 

ბ) საქონელი ექვემდებარება განადგურებას.

6. საქონლის განკარგვის ნებისმიერი ღონისძიების გამოყენება არ უნდა იწვევდეს ხარჯებს სახელმწიფოს მხრიდან.

7. შესაძლებელია საბაჟო ზედამხედველობის ქვეშ მყოფი ან/და ნებისმიერ საბაჟო პროცედურაში გაცხადებული საქონლის (თავისუფალ მიმოქცევაში გაშვების საბაჟო პროცედურაში მოქცეულის გარდა) განკარგვა, რაც იწვევს გამოყენებული საბაჟო დეკლარაციის გაუქმებას. 

8. საბაჟო ორგანო ჩამორთმეული საგადასახადო სამართალდარღვევის საქონლის ან/და სატრანსპორტო საშუალების, საბაჟო ორგანოს ან დეკლარანტის (მათ შორის, პროცედურის მფლობელის ან საქონლის მფლობელის) ინიციატივით სახელმწიფო საკუთრებაში გადაცემული საქონლის, ან საბაჟო კონტროლის ზონის ტერიტორიაზე აღმოჩენილი – საქართველოს კანონმდებლობით დადგენილი წესით უპატრონოდ ცნობილი საქონლის შესახებ ინფორმაციას ელექტრონული ან წერილობითი (როდესაც ტექნიკური ან სხვა მიზეზის გამო ინფორმაციის ელექტრონული ფორმით გადაცემა შეუძლებელია) ფორმით გადასცემს სსიპ − საქართველოს ფინანსთა სამინისტროს მომსახურების სააგენტოს.

9. საბაჟო ორგანო პროცედურის მფლობელის ან საქონლის მფლობელის ინიციატივით თვითმმართველი ერთეულის საკუთრებაში გადაცემული საქონლის შესახებ ინფორმაციას გადასცემს შესაბამისი ადგილობრივი თვითმმართველობის წარმომადგენლობით ორგანოს. 

10. სახელმწიფო საკუთრებაში გადაცემული საქონლის განკარგვის ღონისძიებები (აღრიცხვა, შენახვა, შეფასება, განადგურება, განაწილება ან/და რეალიზაცია) ხორციელდება „საჯარო სამართლის იურიდიული პირის – საქართველოს ფინანსთა სამინისტროს მომსახურების სააგენტოსათვის განსაკარგავად გადაცემული ქონებისა და სახელმწიფოს საკუთრებაში მიქცეული მოძრავი ქონების საფასურის განსაზღვრის, ამ ქონების აღრიცხვის, შენახვის, შეფასებისა და განკარგვის წესისა და პირობების, აგრეთვე პრივატიზების, რეალიზაციისა და ლიზინგის ფორმით გადაცემის შედეგად ამონაგები თანხის განაწილების წესის დამტკიცების თაობაზე“ საქართველოს ფინანსთა მინისტრის 2016 წლის 15 ივნისის №125 ბრძანების მოთხოვნათა შესაბამისად.
მუხლი 2. საქონლის განკარგვა საბაჟო ორგანოს ინიციატივით  

1. საბაჟო ორგანოს ინიციატივით საქონლის განადგურება და საქონლის სახელმწიფო საკუთრებაში გადაცემა ხორციელდება იმ საქონლის მიმართ:

ა) რომლის გაშვება არ შეიძლება, რადგან დეკლარანტის (მათ შორის, პროცედურის მფლობელის ან საქონლის მფლობელის) მიზეზით შეუძლებელია დადგენილ ვადაში საბაჟო ფორმალობების განხორციელება (საბაჟო პროცედურაში მოქცევა) ან არ იქნა გადახდილი იმპორტის გადასახდელი ან/და არ იქნა წარდგენილი საგარანტიო უზრუნველყოფა;

ბ) რომლის საქართველოს საბაჟო ტერიტორიაზე შემოტანა ან/და საქართველოს საბაჟო ტერიტორიიდან გატანა აკრძალულია ან შეზღუდულია;

გ) რომელიც გაშვებიდან 5 სამუშაო დღის ვადაში არ იქნა გატანილი საბაჟო კონტროლის ზონიდან, გარდა იმ შემთხვევისა, როდესაც საქართველოს კანონმდებლობით ნებადართულია გაშვებული საქონლის საბაჟო კონტროლის ზონაში გარკვეული ვადით დატოვება;

დ) რომელზეც საქართველოს კანონმდებლობით დადგენილ ვადაში არ განსაზღვრულა საბაჟო პროცედურა (მათ შორის, დროებით შენახულ საქონელზე) ან რომლის მიმართაც აღნიშნული ვადის ამოწურვამდე ამ ინსტრუქციის პირველი მუხლის მე-5 პუნქტით გათვალისწინებული საქონლის განკარგვის ღონისძიება განხორციელებული არ არის;

ე) რომელზეც საბაჟო პროცედურა განსაზღვრულია და საბაჟო საწყობში მისი დროებით შენახვის 180-დღიანი ვადა, ხოლო ექსპორტის შემთხვევაში − 120-დღიანი ვადა ამოწურულია, თუ საბაჟო პროცედურა არ დასრულებულა ან სხვა საბაჟო პროცედურა განსაზღვრული არ არის, ან რომლის მიმართაც ამ ინსტრუქციის პირველი მუხლის მე-5 პუნქტით გათვალისწინებული საქონლის განკარგვის ღონისძიება განხორციელებული არ არის;

ვ) რომელზეც ამოწურულია საბაჟო საწყობის პროცედურაში შენახვის ვადა და არ არის განხორციელებული აღნიშნული ვადის გაგრძელება ან არაა განსაზღვრული სხვა საბაჟო პროცედურა ან არ არის გამოყენებული ამ ინსტრუქციის პირველი მუხლის მე-5 პუნქტით გათვალისწინებული საქონლის განკარგვის ღონისძიება. 

2. საბაჟო ორგანო წერილობით ატყობინებს დეკლარანტს (მათ შორის, პროცედურის მფლობელს ან საქონლის მფლობელს) საქონლის განკარგვის განზრახვას და ადგენს ამ მუხლის პირველ პუნქტში აღნიშნული ნაკლოვანებების აღმოფხვრის ვადას, რომელიც არ უნდა აღემატებოდეს 30 დღეს. დადგენილ ვადაში დეკლარანტის (მათ შორის, პროცედურის მფლობელის ან საქონლის მფლობელის) მიერ ნაკლოვანებათა აღმოფხვრის ან საქონლის რეექსპორტის შემთხვევაში საბაჟო ორგანო არ ახორციელებს საქონლის სახელმწიფო საკუთრებაში გადაცემას ან განადგურებას.

3. ამ მუხლის პირველი პუნქტით გათვალისწინებული საქონელი სახელმწიფო საკუთრებაში გადაცემულად მიიჩნევა საბაჟო ორგანოს შესაბამისი გადაწყვეტილების ძალაში შესვლის დღიდან.  

4. საბაჟო სანქციის სახით საბაჟო სამართალდარღვევის საქონლის ან/და სატრანსპორტო საშუალების უსასყიდლოდ ჩამორთმევა ხორციელდება მხოლოდ საბაჟო ორგანოს ინიციატივით, რაც ფორმდება საბაჟო სამართალდარღვევის ოქმითა და საქონლის ან/და სატრანსპორტო საშუალების ჩამორთმევის ოქმით. 

მუხლი 3. საქონლის განკარგვა დეკლარანტის ინიციატივით  

1. დეკლარანტი (მათ შორის, პროცედურის მფლობელი ან საქონლის მფლობელი) საქონლის სახელმწიფო საკუთრებაში გადაცემის თაობაზე, ხოლო საქონლის თვითმმართველი ერთეულის საკუთრებაში გადაცემის შემთხვევაში – პროცედურის მფლობელი ან საქონლის მფლობელი, განცხადებით მიმართავს საბაჟო ფორმალობების განხორციელების ადგილის მიხედვით საბაჟო გამშვებ პუნქტს ან გაფორმების საბაჟო ორგანოს. 
2. დეკლარანტის (მათ შორის, პროცედურის მფლობელის ან საქონლის მფლობელის) ინიციატივით საქონელი სახელმწიფო საკუთრებაში/თვითმმართველი ერთეულის საკუთრებაში გადაცემულად ითვლება ამ მუხლის პირველი პუნქტის შესაბამისად წარდგენილი განცხადების რეგისტრაციის დღიდან (გარდა იმ შემთხვევისა, როდესაც საბაჟო ორგანო უარს განაცხადებს საქონლის სახელმწიფო საკუთრებაში/თვითმმართველი ერთეულის საკუთრებაში გადაცემაზე).
3. დეკლარანტი (მათ შორის, პროცედურის მფლობელი ან საქონლის მფლობელი) საქონლის განადგურების შესახებ წერილობითი ან ელექტრონული განცხადებით მიმართავს საგადასახადო ორგანოს საბაჟო ზედამხედველობის ქვეშ მყოფი უცხოური საქონლის ადგილმდებარეობის მიხედვით, ამ ინსტრუქციის დანართი №18-01-ის შესაბამისად.  

4. საქონლის განადგურების თაობაზე განცხადებაში აღნიშნული უნდა იყოს: დეკლარანტის (მათ შორის, პროცედურის მფლობელის ან საქონლის მფლობელის) დასახელება, საიდენტიფიკაციო/პირადი ნომერი, იურიდიული მისამართი, ტელეფონის ნომერი/ელექტრონული ფოსტის მისამართი, გასანადგურებელი საქონლის დასახელება, რაოდენობა და განთავსების ადგილი, საქონლის განადგურების ხერხი და განადგურების ღონისძიების ადგილის მისამართი, განადგურების შედეგად მისაღები ნარჩენების დასახელება და შემდგომი გამოყენების განზრახვა. 

მუხლი 4. საქონლის განადგურება

1. საქონლის განადგურება არის საბაჟო ზედამხედველობის ქვეშ მყოფი უცხოური საქონლის ნებისმიერი ხერხით (დაწვით, დამარხვით, ჩაძირვით, დანგრევით, დაშლით, მექანიკური დაზიანებით და ყველა სხვა დასაშვები საშუალების გამოყენებით) მოყვანა იმ მდგომარეობაში, როდესაც შეუძლებელია ამ საქონლის ეკონომიკურად მომგებიანი გზით აღდგენა.

2. აკრძალულია შემდეგი საქონლის განადგურება:

ა) კულტურული ფასეულობები;

ბ) გადაშენების საფრთხის წინაშე მყოფი ცხოველთა და მცენარეთა სახეობები, ასევე მათი ნაწილები და წარმოშობის წყაროები, გარდა იმ შემთხვევისა, როდესაც მათი განადგურება ნებადართულია ეპიდემიისა და ეპიზოოტიის შეჩერების მიზნით;

გ) საქართველოს კანონმდებლობის შესაბამისად ჩამორთმეული საქონელი ან საქონელი, რომელსაც ყადაღა აქვს დადებული, გარდა იმ შემთხვევისა, როდესაც მისი განადგურება ნებადართულია ეპიდემიისა და ეპიზოოტიის შეჩერების მიზნით, ან როდესაც იგი პირდაპირ ან პოტენციურ საფრთხეს უქმნის ადამიანის სიცოცხლესა და ჯანმრთელობას.

3. დეკლარანტის (მათ შორის, პროცედურის მფლობელის ან საქონლის მფლობელის) მიერ წარდგენილი განცხადების (დანართი №18-01) საფუძველზე საქონლის განადგურების შესახებ ან განადგურებაზე უარის თქმის თაობაზე გადაწყვეტილების მიღებამდე, საბაჟო ორგანოს მიერ შეიძლება განხორციელდეს საქონლის დათვალიერება, სინჯების და ნიმუშების აღება და გამოკვლევა (ექსპერტიზა). 

მუხლი 5. ინდივიდუალური ადმინისტრაციულ-სამართლებრივი აქტი საქონლის განადგურების ან განადგურებაზე უარის თქმის თაობაზე 

1. დეკლარანტის (მათ შორის, პროცედურის მფლობელის ან საქონლის მფლობელის) მიერ წარდგენილი განცხადების (დანართი №18-01) საფუძველზე საქონლის განადგურების შესახებ ან განადგურებაზე უარის თქმის თაობაზე საგადასახადო ორგანოს უფროსი/მოადგილე გამოსცემს ინდივიდუალურ ადმინისტრაციულ-სამართლებრივ აქტს (ბრძანებას). 

2. ამ მუხლის პირველი პუნქტით გათვალისწინებული ინდივიდუალური ადმინისტრაციულ-სამართლებრივი აქტი გამოიცემა დეკლარანტის (მათ შორის, პროცედურის მფლობელის ან საქონლის მფლობელის) განცხადების (დანართი №18-01) მიღებიდან არა უგვიანეს 5 სამუშაო დღისა.  

3. საქონლის განადგურების შესახებ ინდივიდუალურ ადმინისტრაციულ-სამართლებრივ აქტში საქართველოს ზოგადი ადმინისტრაციული კოდექსის 52-ე მუხლით გათვალისწინებული რეკვიზიტების გარდა, მითითებული უნდა იყოს საქონლის განადგურების ვადა და იმ უფლებამოსილ თანამშრომელთა ვინაობა, რომლებიც დაესწრებიან განადგურების ღონისძიებას.

მუხლი 6. განადგურების ღონისძიების პროცედურები 

1. საქონლის განადგურების მიზნით, საგადასახადო ორგანოს თანამშრომელი უნდა გამოცხადდეს საქონლის განთავსების ადგილზე (საბაჟო კონტროლის ზონაში), დეკლარანტს/საქონლის მფლობელს/პროცედურის მფლობელს და საბაჟო კონტროლის ზონის უფლებამოსილ წარმომადგენელს წარუდგინოს პირადობის დამადასტურებელი (სამსახურებრივი) მოწმობა და ბრძანება საქონლის განადგურების თაობაზე (სათანადო წესით დამოწმებული ასლი).

2. ამ მუხლის პირველი პუნქტით განსაზღვრულ შემთხვევაში, საგადასახადო ორგანოს უფლებამოსილი თანამშრომელი უზრუნველყოფს საქონლის განადგურების პროცედურის აღწერას და ადგენს „საქონლის განადგურების ოქმს“ (დანართი №18-02).
3. საქონლის განადგურების ოქმი დგება 3 ეგზემპლარად – ერთი რჩება საგადასახადო ორგანოს, მეორე ეგზავნება საბაჟო ორგანოს, ხოლო მე-3 ეგზემპლარი გადაეცემა დეკლარანტს/საქონლის მფლობელს/პროცედურის მფლობელს ან მათ წარმომადგენელს. 

მუხლი 7. ფიზიკური პირისათვის გამოგზავნილი, ასევე საფოსტო გზავნილით, მგზავრის ბარგით ან/და ხელბარგით ან/და სხვა საშუალებით შემოტანილი/გასატანი საქონლის განადგურება

1. ფიზიკური პირისათვის გამოგზავნილი, ასევე საფოსტო გზავნილით ან მგზავრის მიერ ბარგით ან/და ხელბარგით ან/და სხვა საშუალებით, კანონმდებლობის დარღვევით შემოტანილი/გასატანი ან/და არასატარიფო ღონისძიებას დაქვემდებარებული საქონელი, რომელზედაც ვერ ხერხდება შესაბამისი ნებართვის/სერტიფიკატის/სამედიცინო დოკუმენტის/რეცეპტის წარდგენა ან/და საქონლის უკან დაბრუნება, ექვემდებარება ჩამორთმევას და განადგურებას ან/და სახელმწიფო საკუთრებაში გადაცემას.

2. ამ მუხლის პირველ პუნქტში აღნიშნული საქონლის განადგურება ხორციელდება:

ა) სპეციალურ დანადგარში (ღუმელში) დაწვით;

ბ) სპეციალურად გამოყოფილ ადგილზე დამარხვით;

გ) სხვა მეთოდის გამოყენებით.

3. ფარმაცევტული პროდუქტის (სამკურნალო საშუალება), მათ შორის, სპეციალურ კონტროლს დაქვემდებარებული ფარმაცევტული პროდუქტისა და სპეციალურ კონტროლს დაქვემდებარებულ ფარმაცევტულ პროდუქტთან გათანაბრებული სამკურნალო საშუალების (ნარკოტიკული საშუალებისა და ფარმაკოლოგიურად აქტიური, ბუნებრივი ან სინთეზური გზით მიღებული ფსიქოტროპული ნივთიერების სუბსტანციის გარდა) განადგურება ხორციელდება სპეციალურ ღუმელში (ინსენერატორში) დაწვით.

4. ამ მუხლის პირველ პუნქტში აღნიშნული საქონლის (გარდა ამ მუხლის მე-3 პუნქტით გათვალისწინებული საქონლისა) განადგურება ხორციელდება საბაჟო გამშვები პუნქტის უფროსის, გაფორმების ეკონომიკური ზონის უფროსის ან გაფორმების განყოფილების უფროსის ბრძანების საფუძველზე შექმნილი ჯგუფის მიერ. 

5. ამ მუხლის მე-3 პუნქტით გათვალისწინებული საქონლის განადგურება ხორციელდება საბაჟო დეპარტამენტის უფროსის ბრძანების საფუძველზე შექმნილი ჯგუფის მიერ.

6. საბაჟო ორგანოს უფლებამოსილი თანამშრომელი ადგენს „საქონლის განადგურების ოქმს“ (დანართი №18-02), რომლის შევსებისას განადგურებული საქონლის დასახელება მიეთითება სეს ესნ-ის ოთხნიშნა კოდის დონეზე, ხოლო ამ მუხლის მე-3 პუნქტით გათვალისწინებული საქონლის შემთხვევაში, საქონლის სავაჭრო დასახელებასთან ერთად მიეთითება სეს ესნ-ის შესაბამისი სასაქონლო პოზიციის ოთხნიშნა კოდი.

მუხლი 8. საქონლის განადგურების შედეგად წარმოშობილი ნარჩენი და ჯართი

1. საქონლის განადგურების შედეგად წარმოშობილ ნარჩენთან ან/და ჯართთან დაკავშირებით, დეკლარანტს (მათ შორის, პროცედურის მფლობელს ან საქონლის მფლობელს) წარმოეშობა ასეთი საქონლის საბაჟო პროცედურაში მოქცევის ან სახელმწიფო საკუთრებაში გადაცემის ან სრულად განადგურების ან რეექსპორტის ვალდებულება. 
2. საქონლის განადგურების შედეგად წარმოშობილი ნარჩენის ან/და ჯართისათვის საბაჟო პროცედურის განსაზღვრისას, მათზე გავრცელდება საქართველოს საბაჟო კოდექსით განსაზღვრული შესაბამისი საბაჟო პროცედურის მარეგულირებელი დებულებები. 

დანართი №18–01 

განცხადება

საბაჟო ზედამხედველობას დაქვემდებარებული საქონლის განადგურების შესახებ

	1


(დეკლარანტის/პროცედურის მფლობელის/საქონლის მფლობელის დასახელება, საიდენტიფიკაციო/პირადი ნომერი,

ტელეფონი/ელ.ფოსტა, იურიდიული მისამართი)

	2


(საქონლის დასახელება და რაოდენობა ციფრებით და სიტყვიერად)

	3


(საქონლის განთავსების ადგილი)

საქონლის განადგურება ხორციელდება:

	4


(საქონლის განადგურების ხერხი)

	5


(საქონლის განადგურების ადგილი)

საქონლის განადგურების შედეგად მისაღები ნარჩენები ან/და ჯართი:

	6


(დასახელება)

	7


(შემდგომი გამოყენების განზრახვა)

გთხოვთ, მიიღოთ გადაწყვეტილება საქონლის განადგურების შესახებ

	8


(დეკლარანტის/პროცედურის მფლობელის/საქონლის მფლობელის 

საიდენტიფიკაციო/პირადი ნომერი, ხელმოწერა)

შენიშვნა: დეკლარანტს/პროცედურის მფლობელს/საქონლის მფლობელს უფლება აქვს, განცხადებას დამატებით დაურთოს სხვა ინფორმაცია.

დანართი №18–02 

	საქონლის განადგურების ოქმი №

	ა) საქონლის დასახელება და რაოდენობა
	ბ) ნარჩენებისა და ჯართის დასახელება და რაოდენობა



	
	

	
	

	
	

	გ) განადგურების ხერხი -----------------------
	დ) განადგურების ადგილი და თარიღი

--------------------------------------------------------

	ე) ზოგადი დეკლარირების ან სხვა დოკუმენტების რეკვიზიტები

----------------------------------------------------------------------------------------------------------------------



	ვ) საბაჟო ორგანოს/საგადასახადო ორგანოს უფლებამოსილი თანამშრომელი ------------------

 ---------------------------------------------------------

 ---------------------------------------------------------


	ზ) დეკლარანტი/პროცედურის მფლობელი/საქონლის მფლობელი

------------------------------------------


